
Il-festa parrokkjali hi tradizzjoni Maltija antika 
sewwa. Il-qalba tagħha hi l-festa tal-patrun jew patruna 
tal-parroċċa, allura hi prinċipalment festa reliġjuża. 
Biss, peress li aħna l-bnedmin magħmulin minn ruħ u 
ġisem, anke dak li hu spiritwali, sikwit inlibbsuh libsa 
materjali. 

Hekk, il-festi reliġjużi tagħna huma mdawrin 
u libsin b’ħafna drawwiet u mġiba li fil-fatt jolqtu 
wisq aktar lill-ġisem milli r-ruħ. U billi aħna poplu 
Mediterranju, il-festi tagħna x’aktarx ikunu festi 
storbjużi – irridu l-baned, irridu n-nar, nitkellmu 
ngħajtu u l-kumplament. 

Fih innifsu dan ma fih xejn ħażin – l-istess Ġesù 
kien jattendi l-festi ta’ niesu. Narawh jieħu sehem fil-
festi reliġjużi Ġerusalemm, preżenti għat-tieġ ta’ Kana 
(naħseb li xorob xi naqra mill-ilma li bidel f’inbid!) u 
diversi drabi kien mistieden għal xi ikla ma’ ħbiebu. 
Għalhekk m’hemm xejn ħażin filli nżewqu l-festi 
reliġjużi tagħna bi drawwiet li huma ispirati mill-
folklor ta’ pajjiżna. Anzi, naħseb li nistgħu ngħidu 
li sikwit kienu dawn l-istess festi li spiraw diversi 
drawwiet folkloristiċi. 

Realtajiet storiċi li għadda minnhom pajjiżna 
komplew jipprovdu mod kif niċċelebraw dawn il-festi. 
Hekk, l-isparar tal-kanuni tax-xwieni tal-Kavallieri ta’ 
San Ġwann kien dak li fil-bidu spira l-logħob tan-nar li 
mdorrijin bih. Il-baned militari ta’ żmien l-Ingliżi kienu 
l-bidu tal-baned u l-marċi tal-festi kif narawhom illum. 

Żmienna wkoll qed jintroduċi drawwa oħra f’dawn 
il-festi li hi ispirata mill-mużika kontemporanja - il-
mużika disco fil-ġranet ta’ qabel jew anke dakinhar tal-
festa nnifisha. Jekk ikolli ngħid il-verità ma jidhirlix li 
din il-kwalità ta’ mużika tmur tajjeb mal-festi tagħna, 
ukoll għax x’aktarx li din id-drawwa hi marbuta ma’ 
xorb eċċessiv li jagħmel il-ħsara u jkerrah minflok 
isebbaħ il-festa. 

Waqt li nerġa’ ntenni li m’hemm xejn ħażin li jkun 
hemm realtajiet umani li jżewqu l-festi reliġjużi tagħna, 
fl-istess ħin irridu noqogħdu attenti li ma narmawx il-
karrettun quddiem il-ħmar. Tal-ewwel għandu jibqa’ 
dejjem jiġi l-ewwel. Irridu noqogħdu attenti li b’dak li 
nżidu mal-festi ma nissugrawx li nwarrbu dak li għandu 
jkun ċentrali – il-karattru reliġjuż tal-festi parrokkjali.

F’soċjetà, li aktar ma jmur, 
aktar qed issir anjostika, ma 
jinteressahiex minn Alla u 
dak li jitlob minnha, aktar 
qed jidħol il-periklu li l-festi 
tagħna jiddeġeneraw f’żewġ 
kategoriji ta’ nies: dawk 
li jinteressahom biss mit-
tradizzjoni u l-folklor, u allura allaħares tneħħi jew 
tbiddel xi ħaġa mill-mod kif tiġi ċċelebrata l-festa fil-
knisja jew barra, u l-kategorija l-oħra ta’ dawk li l-festa 
ma tinteressahom xejn il-festa reliġjuża imma l-festa 
hija biss okkażjoni oħra mal-ħafna oħrajn li jkollna 
matul is-sena, biex joħorġu u jiċċelebraw, jekk mhux 
ukoll biex jitbahardu.

F’dawn iż-żewġ ċirkostanzi mhux talli l-festi tagħna 
ma jibqgħux festi Nsara imma talli ma nara l-ebda sens 
li nibqgħu niċċelebrawhom. Ma jagħmel l-ebda sens li 
parroċċa, hi liema hi, taħli tant ħin u riżorsi, inkluż flus, 
torganizza dak li mhux talli ma jgħinx imma talli jmur 
kontra l-iskop tal-eżistenza tagħha. 

Fil-parroċċa tagħna, nirringrazzja ’l Alla li anke 
dawk li jieħdu ħsieb il-festi ta’ barra huma konxji 
ħafna tal-ispirtu Nisrani tal-festa parrokkjali u 
jaħdmu flimkien mal-parroċċa biex nikkoordinaw 
l-avvenimenti kollha, ta’ barra u ta’ ġewwa, b’mod li 
mhux biss ma jtellfux lil xulxin, imma, meta possibbli 
jaġevolaw lil xulxin. Dan jien napprezzah ħafna u minn 
hawn irrid nirringrazzjahom u nurihom l-apprezzament 
tiegħi. F’isem il-parroċċa kollha nirringrazzjahom 
ukoll tas-sagrifiċċji kollha li jagħmlu biex jorganizzaw 
l-avvenimenti tagħhom. 

Fl-istess ħin irrid nagħmel appell qawwi lilek li qed 
taqra dan l-artiklu, kemm jekk int membru jew soċju 
ta’ xi waħda minn dawn is-soċjetajiet li jorganizzaw 
il-festi ta’ barra, u kemm jekk int persuna mill-
kumplament tal-parroċċa, biex nibqgħu ngħożżu l-festi 
tagħna kif għandhom ikunu, festi fundamentalment 
reliġjużi, iċċelebrati anke fil-mod estern tagħhom 
b’valuri bażikament Insara. Jekk ma niċċelebrawx 
il-festi tagħna b’dan il-mod, ma jibqa’ l-ebda raġuni 
għalfejn għandna niċċelebrawhom. 

Il-festa t-tajba. 

A. VELLA BORG & SONS LTD (Tal-Blu)
SUPPLIERS OF SAND, SPALLS, TORBA, SOIL, RED SAND, CEMENT, BRICKS, 
CONCRETE, DUMPING AND RECYCLING OF BUILDING MATERIAL

A. VELLA BORG & SONS LTD
QUARRY: 13A, TRIQ IL-MELLIEHA, MELLIEHA
OFFICE: 42, COUNTRY VIEW, TRIQ IT-TGHAM, MELLIEHA.

TELEPHONE: 2152 1214 / (OFFICE) 2152 1213
MOBILE: 9987 7860 / 9946 0507
EMAIL: info@avbsons.com



B u r m a r r a d

Norganizzaw ikliet għall-gosti ta' kulħadd, bħal
fenkati, bachelors u hens parties, birthdays u
okkażjonijiet privati. Biex tibbukkjaw jew għal

aktar informazzjoni, ikkuntattjawna fuq       
 9929 5415 jew fuq jfsuiga@gmail.com. 

